Nafarroako Parlamentuko Mahaiak, 2012ko maiatzaren 4an eginiko bilkuran, Eledunen Batzarrari entzun ondoren, erabaki hau hartu zuen, besteak beste:

Kontuen Ganberak Nafarroako Odol Banku eta Odol-transfusioen Zentroaren aholkuen 2011ko betetze-mailari buruz emandako fiskalizazio-txostena ikusirik, ERABAKI DA:

1. Txosten horren edukiaren jakinaren gainean dagoela adieraztea. 

2. Erabakia Nafarroako Parlamentuaren Aldizkari Ofizialean argitara dadila agintzea.

Iruñean, 2012ko ekainaren 4an.

Ganberako burua, Alberto Catalán Higueras

I. Sarrera

2009ko martxoaren 2an, Nafarroako Parlamentuko Eledunen Batzarrak, Nafarroa Bai parlamentu-taldeak eskatuta, Kontuen Ganberari honako hau eskatzea erabaki zuen:

“Urteko txosten bat egin dezan, bost urtez jarraian, erakunde horrek Nafarroako Odol-transfusioen eta Zelulen eta Ehunen Zentroari buruz eginiko fiskalizazio-txostenean jasotako gomendioen jarraipena egite aldera”.

2010eko urrian Kontuen Ganberak CTSNren aholkuen betetze-mailari buruzko txosten bat egin zen; hartan adierazten ziren ondorioen arabera, hasierako 56 aholkuetatik 52 inplantatzen ari ziren, eta aurreramenduak ari ziren egiten, handiagoak ala txikiagoak, egiaz aplikatzeko. Betetze-maila hori arrazoizkoa zela jotzen zen, kudeaketari buruzko aholku horiek ezartzeak zenbateko epea eskatzen zuen ikusita. Oraindik abiarazi gabe zeuden lau aholkuak puntu hauei buruzkoak ziren:

“… 2. Ez da hasi ondokoei buruzko bost gomendioen ezarpena:

· Langileak. Ez dira ezarri emaitzen araberako helburuak, eta ez dira langileak helburuak betetzearen arabera ebaluatu. Hala eta guztiz ere, Kontuen Ganberak uste du ekintza horiek Foru Komunitateko Administrazio osoko langileen kudeaketaren erreforma-prozesu batean sartu behar direla.

· Laborategia eta analisia. Histokonpatibilitateko eta Biologia Molekularreko arloa definitu da eta 2010etik emaileentzako determinazioak baizik ez dira egiten; gainerakoak Nafarroako Ospitaleguneko unitate batean eginen dira, nahiz eta oraindik ere emaileen determinazio horien emaitzak E-Delphyn aplikazioan sartzeko zain egon.

CTSNren eskumen-esparrua gaindituta, oraindik ere ez dira ondorengo gomendioak aplikatzen:

· Nafarroako Foru Komunitaterako “zelulen eta ehunen” banku baten eginkizunak zentralizatuko dituen organismo edo zerbitzua sortzea. Horri dagokionez, Hemoterapia Planean ehunak biltzeko gordailuei buruz eta haiek CTSNan zentralizatzeko jarduera zehatzei buruz aurreikusitako azterlana egin da.

· Adona elkartearekin lotutako odol-emateei buruzko kontusailak ez dira sartu zentroko aurrekontuan. Kontusail horiek oraindik ere Osasun Departamentuari atxikita daude eta berak kudeatzen ditu…”

Txosten hau osatzeko asmoz, 2012ko urtarrilaren 23an iradokizun hauek erregistratzen dira Kontuen Ganberan, Nafarroa Bai parlamentu-taldeak eginik: 

· 20/2010 Foru Legearen, Nafarroako Foru Komunitateko Odol eta Ehun Bankua entitate publikoa (NOEB) sortzekoaren betetze-maila aztertzea.

· Giza Antigeno Leukozitarioen (HLA) probak egiten dituen immunologia-laborategiaren analisia.

· HLA probak NOEBen egiteak eta 2009an eta 1010eko urtarrilean eta otsailean egiteko bidali ziren kanpoko enpresetan egiteak dituen kostuen hilabetez hilabeteko informazioa, Osasun Departamentuak parlamentu-talde honi emana, berrikustea.

Hori dena kontuan hartuta, Kontuen Ganberaren 2012rako Jarduera Programan NOEBen aurreko txostenetan emandako aholkuen betetze-mailari buruzko txosten bat egitea sartzen da.

Kontu-ikuskaritzako bi teknikariz eta kontu-ikuskari batez osatutako talde batek egin zuen landa-lana 2012ko otsailean eta apirilean. Era berean, Kontuen Ganberaren zerbitzu juridikoen, informatikoen eta administratiboen laguntza izan dugu.

Txostena lau epigrafetan dago banatuta, sarrera hau barne. Bigarren atalean NOEB erakundearen eta haren jardueraren datu orokorrak adierazten dira; hirugarren atalean, egindako lanaren helburuak eta norainokoa; eta laugarrenean lan honetatik atera diren ondorioak.

Eskerrak eman nahi dizkiegu NOEB erakundeko eta Osasunbidea-Nafarroako Osasun Zerbitzuko (O-NOZ) langileei, lan hau egiteko emandako laguntzarengatik.

II. Nafarroako Odol eta Ehun Bankua (NOEB)

20/2010 Foru Legeak NOEB erakunde publikoa sortzen du eta transfusioen giza zelulen eta ehunen sarea sortzen du Nafarroan, 2010eko abenduan.

NOEB erakundeak Nafarroako Ospitalegunean du egoitza, eta O-NOZeko Laguntza Espezializatuko Zuzendaritzaren mende dauden gainerako zentro publikoen izaera eta lege-erregimen berbera du. 

Erakunde honen helburu nagusia, 20/2010 Foru Legeak dioenez, giza odoletik eta giza zelula, ehun eta organoetatik eratorritako produktuen osasun-premiei erantzutea da, eta orobat osasun-sare publikoaren bai osasun pribatuaren eta itunduaren esparruan, eta produktu horiek lortzea, biltegiratzea, kudeatzea eta hornitzea bermatuko du, unean uneko eskuragarritasunaren arabera, bai eta Transplanteen Erakunde Nazionalarekiko koordinazioaz arduratzea ere.

NOEBen jarduera nagusiak protokolo jakin baten araberako prozesu bati jarraitzen dio: odol-emaileei zentroan bertan edo horretarako dagoen autobusean odola atereaz hasten da, odol-osagaien zatiketa eta bereizketa egiten da, ateratako produktuak biltegiratzen dira eta banatu egiten dira. Horrekin batera, bada beste jarduera bat odol-emaile berriak egiteko edo lehendik daudenei zentrora joan daitezen deitzeko. 

Odoletik ateratzen diren produktu nagusiak odol osoa, hematie-kontzentratua, plaketa-kontzentratua eta plasma fresko izoztua dira. Horrez gainera, geroz eta gehiago ateratzen dira, odol-plasmatik, hemoderibatuak edo medikamentuak, terapietan asko erabiltzen direlako. Produktu horiek lortzeko prozesua enpresa pribatu bakar batek egiten du Espainiako estatu osoan.

Produktu horiek geroz eta eskari handiagoa dute, eta NOEB eskari horiei erantzuten saiatzen da, ateratzen diren produktu horiek epe jakinetan iraungitzen direla eta epe jakin baten barruan kontsumitzen ez badira bota egin behar direla jakinik. 

Azkeneko bost urte hauetan, hauek dira NOEBaren oinarrizko jarduera-datuak, O-NOZen txostenetan emandako datuen arabera:
· Emaileen kopurua ehuneko 58 handitu da aztertzen ari garen epe honen barruan, ondoko koadro honetan ikusten den bezala:

	Kontzeptua
	2007
	2008
	2009
	2010
	2011
	2011/2007 urteetako aldea

	Erregistratutako emaile berriak (lehenbiziko ematea urte barruan)
	1.081
	1.366
	1.347
	1.623
	1.713
	% 58,46

	Erregistratutako ohiko emaileak (urtean eman zuten, eta gutxienez behin azken bi urteetan)
	12.757
	12.658
	12.844
	12.768
	12.497
	-% 2,04

	Erregistratutako emaile ezagunak (urtean eman zuten, eta 2007 baino lehen noizbait eman dute)
	1.021
	891
	1.097
	955
	896
	-% 12,24


· Emaile hauei esker 2007-2011 bitartean emaitza arrunten kopurua mantendu egin da, eta ehuneko biko emendiotxo bat izan du:

	Kontzeptua
	2007
	2008
	2009
	2010
	2011
	2011/2007 aldea (%)

	Odol-emate arruntak
	26.475
	26.555
	26.743
	26.631
	26.933
	% -2

	Autotransfusiorako odol-emateak
	1.019
	1.005
	960
	826
	949
	% -7

	Egindako aferesiak
	3.254
	3.471
	3.427
	3.101
	1.506
	% -54

	Odol-emateak guztira
	30.748
	31.031
	31.130
	30.558
	29.388
	% -4


· Aipatutako odol-emateen ondorioz izandako odol-osagarrien produkzioa eta zatiketa honela banatzen da erabilitako teknikaren arabera: 

	Produktuak lortzeko teknika
	2007
	2008
	2009
	2010
	2011
	2011/2007 aldea (%)

	Osagaiak Zentroan bereizita
	
	
	
	
	
	

	Hematie-kontzentratua
	25.970
	25.979
	26.116
	26.092
	26.655
	% -3 

	Plasma fresko izoztua
	25.959
	29.374
	26.099
	26.086
	26.615
	% -3 

	Plaketen pool-ak
	-
	-
	53
	637
	1.962
	-

	Aferesi bidez lortuak
	 
	 
	 
	 
	
	 

	Plasma-unitateak multiosagaien aferesi bidez
	2.603
	2.657
	3.020
	2.668
	1.465
	% -44 

	Plasma-unitateak plasmaferesi bidez
	594
	735
	327
	370
	168
	% -72 

	Plaketa-kontzentratuzko unitateak multiosagaien aferesi bidez
	2.674
	2.716
	3.058
	2.659
	1.242
	% -54 

	Hematie-unitateak multiosagaien aferesi bidez
	209
	190
	283
	171
	68
	% -67 

	Eritroferesi bidez lortuak
	 
	 
	 
	 
	
	 

	Hematie-unitateak
	98
	66
	50
	42
	50
	% -49 


NOEBn odol-osagaien bereizkuntzaz lortzen den produkzioa ez da askorik aldatu aztertu den aldi honetan; ehuneko hiruko emendio arin bat izan du. Aferesi eta eritroferesi bidezko produktuen ekoizpenak urritzeko joera izan du.

· Aipatu diren produktu horiek guztiak Nafarroan edo Foru Komunitateaz kanpo banatzen dira. Beste batzuetan gerta daiteke beste autonomia-erkidego batzuek hornitu behar izatea Nafarroa produktu horiez. Jarduera horiei 2010 eta 2011ko ekitaldietan dagozkien kopuruak hauek dira: 

	
	Autotransfusiorako odola, guztira
	Autrotransfusiorako hematieak
	Hematieak
	Random plasma koarentenatua
	Plasmferesi bidezko plasma sekurizatua
	 Plaketen pool-ak
	Feresi bidezko plaketak
	Plasma inaktibatua
	Krioprezipitazio gabeko plasma

	
	2010
	2011
	2010
	2011
	2010
	2011
	2010
	2011
	2010
	2011
	2010
	2011
	2010
	2011
	2010
	2011
	2010
	2011

	Nafarroan banatuak
	822
	922
	5
	0
	24.597
	26.278
	203
	148
	2.703
	2.397
	511
	1.837
	2.485
	1.164
	152
	6
	77
	0


	Nafarroatik kanpo banatuak
	ARAGOI
	Madril
	ERRIOXA
	EAE

	
	2010
	2011
	2010
	2011
	2010
	2011
	2010
	2011

	Hematieak
	184
	0
	706
	0
	2
	0
	25
	0

	Plaketak
	3
	6
	0
	0
	0
	0
	13
	0

	Plasma fresko sekurizatua
	0
	40
	0
	0
	0
	0
	0
	4


	Nafarroaz kanpotik ekarriak
	ARAGOI
	KATALUNIA
	KANTABRIA
	ERRIOXA
	EAE
	VALENTZIA

	
	2010
	2011
	2010
	2011
	2010
	2011
	2010
	2011
	2010
	2011
	2010
	2011

	Hematieak
	0
	2
	4
	0
	0
	0
	0
	0
	0
	5
	2
	0

	Plaketak
	29
	14
	0
	0
	0
	0
	25
	5
	45
	17
	0
	0

	Plasma fresko sekurizatua
	30
	0
	100
	0
	139
	0
	0
	0
	79
	0
	20
	0


· Azkenik, hemoderibatuak lortzeko aipatutako enpresa pribatura bidaltzen diren plasma freskozko litroak ere lortzen dira. Hona 2007-2011 aldiari dagozkion datuak:

	Kontzeptua
	2007
	2008
	2009
	2010
	2011

	Bidalitako litro kopurua
	6.583
	6.386
	6.448
	6.089
	6.517

	Ateratako hemoderibatuak gramotan
	
	
	
	
	

	Albumina
	205.070
	96.730
	191.200
	186.640
	167.260

	Inmunoglobulina
	28.150
	12.410
	25.860
	26.080
	17.520

	VIII faktorea (U.I)
	1.127.000
	574.000
	362.000
	736.000
	1.061.000

	Antitronbina AT III (U.I./gr.)
	0
	150.000
	300.000
	d.ez
	0

	Alfa 1 Antitripsina
	803
	0
	417
	560
	467


Hemoderibatu horiek gehienak ospitale publikoen sarean banatzen dira, eta soberakinik geratzen baldin bada, ospitale pribatuetara saltzen dira. 

III. Helburua eta norainokoa

Parlamentuko eskaerari jarraituz, hauek dira txosten honen helburuak:

· Ganbera honek 2008ko azaroko txostenean eman eta 2010eko urrian egindako jarraipenaren arabera artean hasi gabe zeuden lau aholkuak zenbateraino betetzen diren aztertzea.

· Betetzen hasita zeuden aholkuetan izan diren aurreramendurik esanguratsuenak aztertzea.

· NOEB sortzen duen 20/2010 Foru Legearen betetze-maila aztertzea.

· HLA probak egiteaz arduratzen den immunologia-laborategiaren egoera aztertzea.

· HLA probak NOEBen egiteak eta 2009an eta 1010eko urtarrilean eta otsailean egiteak izan zituen kostuei buruzko informazioa, Osasun Departamentuak parlamentu-talde honi emana, aztertzea. 

Txosten honen norainokoa Kontuen Ganbera honek 2008an egindako txostenean emandako aholkuak izan dira, 2010eko gure txostenaren ondorioak, 20/2010 Foru Legea, immunologia-laborategia sortzeko lanarekin zerikusirik duten administrazioko prozesu guztiak eta HLA probak egiteko bidali zaizkien kanpoko enpresak ere kontuan hartuta. 

Lana Espainiako Kanpo Kontroleko Organo Publikoak Koordinatzeko Batzordeak onetsitako eta Kontuen Ganberaren fiskalizazio-eskuliburuan jasotako sektore publikoaren auditoriari buruzko printzipioei eta arauei jarraituz gauzatu da, eta azterlanaren helburuen eta inguruabarren arabera beharrezkotzat jo ditugun prozedura tekniko guztiak bildu dira.

IV. Ondorioak 

Egindako lanaren norainokoa eta metodologia ikusita, honako ondorioak atera dira: 

1. Betetzen hasi gabeko aholkuak

Zuzenean NOEBen mende dauden aholku guztiak betetzen hasita daudela esan daiteke. Ganberak 2010ean aholku horien betetze-mailari buruz emandako txostenaren arabera oraindik ere betetzen hasi gabe zeuden aholkuen egoera honako hau da: 

· Langileak. Ez dira zehaztu helburuak eta, horrenbestez, langileak ez dira ebaluatzen helburu horien arabera. Hala eta guztiz ere, Kontuen Ganberak uste du aholku horiek Nafarroako Foru Komunitateko Administrazio osoko langileen kudeaketaren erreforma osoa egiteko plan baten barruan beharko liratekeela kokatu.

· Immunologia-laborategia. HLA probak egiteko ardura duen laborategia dagoeneko ez da NOEBaren parte. Emaileen determinazioen emaitzak REDMOn (Espainiako Hezur-muin Emaileen Erregistroan) sartzen dira. Horregatik, bada, aholku hori betetzat ematen da.

·  Erakundea sortzea. 20/2010 Foru Legeak NOEB erakunde publikoa sortu zuen eta Nafarroako Giza Zelulen eta Ehunen Transfusio Sarea antolatu zuen; horrenbestez, betetzat ematen da aholkua. Geroago deskribatzen da arau horren analisia.

· ADONA aurrekontuko kontusailak. NOEBen eskumenez kanpo, NOEBen aurrekontuan oraindik ez dira sartu ADONArekin sinatutako hitzarmenarekin zerikusirik duten emaitzengatiko aurrekontuko kontusailak. Kontusail horiek oraindik ere Osasun Departamentuari atxikita daude eta hark kudeatzen ditu.

2. Martxan dauden aholkuak

Lehendik abiarazita zeuden aholkuei dagokienez aurreramendu handiak egin dira. Hona garrantzitsuenak:

· 2009ko Hemoterapia Planak, hartan sartuta zeuden helburuak eta ekimenak lortu egin ditu, oro har, NOEBek 2010eko azaroan plan horri buruz egindako jarraipen txostenean esaten den bezala. Besteren artean aipatzekoa da emaileen genomak tipifikatzeko laborategiko teknika berri bat sartu izana; teknika horrek plaketetan patogenoak indargabetzeko ezarri den prozedura berriarekin batera, segurtasun handiagoa eskaintzen baitu transfusioetarako.

· NOEBen eta Nafarroako Ospitalegunean E-Delphyn informazio eta kudeaketarako sistema bateratua ezartzea burutu izanak, stocken kudeaketa nabarmen hobetzea eragin du. Hain zuzen ere, ospitale bakoitzean eta NOEBen bertan zer stock dauden une bakoitzean jakiteko aukera ematen baitu, eta horri esker hobeto planifika daitezke erakunde horietako bakoitzak dituen premiak. Era horretan, ospitale bakoitzak egiaz behar dituen produktuak baizik ez ditu eskatzen, eta NOEBek zehazkiago aurreikus ditzake premiak, eta alda ditzake bideratzen dituen zenbait ekimen, hala nola autobusaren irteeren eta opor-bezperetako eta San Ferminetako kanpaina berezien programazioa. 

·  Egin den kostuen azterketak erabakiak hartzeko modua hobetzen laguntzen du. Hain zuzen ere, halako moduan ari dira optimizatzen eskura dauden baliabideak non aurrekontu urriago batez produkzio handiagoa ari baita lortzen, utzikinen proportzioa txikiagotzen, produktibitatea handitzen ari denez, eta, teknikarik eta produkturik garestienak atzemanik, produktu horiek beste bideren batzuetatik lor daitezkeen aztertzeko modua ematen duenez. Horri guztiari esker, NOEBek aukera izango du, aurrekontuan horretarako zuzkidura bereizirik gabe, 20/2010 Foru Legeak ematen dion Ehun Bankua izateko eginkizuna bere gain hartzeko. 


Azterketa honen bidez beste zenbait alderdi ere azter daiteke, hala nola emaileek zenbat denbora eman behar izaten duten zain, edo langileak lortzen diren produktuen kostuaz jakitun izatea. 

Kostuen azterketaren emaitzek erakusten dutenez, zenbait produkturen kostuak O-NOZek ezarrita dauzkan tarifak baino txikiagoak dira. 


Ganbera honen iritzian, azterketa hau osatzeko oraingo honetan sartu ez diren zenbait gasturen azterketa ere egin beharko litzateke, hala nola Lehendakaritza Departamentuak (ibilgailu-parkeak) ordaintzen dituen odol-emaitzetarako unitate mugikorrarenak (autohemotekarenak), amortizazioak edota ADONArekiko hitzarmenari dagozkionak, era horretan produktu bakoitza zenbat kostatzen den zehazteko. Guztirako kostu hori erabili beharko litzateke O-NOZek produktu horien tarifak zehazteko, zeren, aplikatzekoa den araudiaren arabera, tarifa horrek ezin baitu izan produktuen kostua baino altuagoa eta NOEBek ez du irabazirik atera behar hortik, ehun-emaitza altruista denez.

· Hona aipatzeko beste aurreramendu edo egitate batzuk: 

a) Kalitate-sistemaren informatizatzeak eragin duen dokumentazioaren kudeaketarako sistema berri bat ezarri izana; orain sistema horretara Nafarroako Ospitalegunetik, Lizarrako García Orcoyen Ospitaletik eta Tuterako Reina Sofia Ospitaletik sar daiteke.

b) NOEBen jardueraren jarraipenezko txostenak egin izana eta zentroko arduradunek txosten horiek ezagutzea.

c) Zentroa banatuta dagoen alor bakoitzerako, 2012rako eta 2013rako jarduera-ildo estrategikoak zehaztuz, ekintza-plan bereziak prestatu izana.

d) Kalitatea Kudeatzeko Sistemaren ziurtagiria, AENORek 2011n 2012ko uztaila arteko indarrez emana, berritu izana.

e) 2011n CAT Fundazioaren ziurtagiria (odol-transfusioetan, terapia zelularrean eta ehun-terapian kalitatea ziurtatzeko ardura duen erakundea) berritu izana, 2014 arteko indarrez.

3. 20/2010 Foru Legearen betetze-maila

Une honetan 20/2010 Foru Legea aldatzeko proposamen bat dagoenez, esan daiteke, egiaz aplikagarri diren puntuetan bederen, betetzen ari dela arauak agintzen duena, berezitasun hauekin, hala ere:

· Legean hiru batzorde sortzea aipatzen da. Hemoterapiarena 1998az gero bazen eta funtzionatzen jarraitzen du; ehunen eta organoen batzorde teknikoa oraindik sortu gabe dago (organoen aipamena kendu egin beharko litzateke, nolanahi ere, legea aldatzeko proposamenaren arabera), eta emaitzen eta transplanteen kontsulta-batzordea ere ez da eratu, legea aldatzeko proposamenak batzorde hori desagertzea aurreikusten duenez.

· Ehunei dagokien eginkizunari dagokionez –legearen arabera NOEBen ardurapekoa da–, bideratu ahal izateko bete behar diren izapideak egiten hasita dago. Osasuneko Zuzendari Nagusiaren apirilaren 20ko 700/2012 erabakiak baimena eman zion NOEBeri ehunak biltegian edukitzeko; lekua egin da horretarako behar diren baliabideak jartzeko, baliabide horiek 2012ko aurrekontuaren kontura erosi dira eta jarduera-protokoloak edo prozedurak idazten ari dira (ehunak ateratzeko, jasotzeko, prozesatzeko eta analizatzeko, biltegian edukitzeko eta banatzeko lankidetzan jardutea), eta eginkizun horretarako izendatutako langileak protokolo eta prozedura horien probak egiten ari dira. 2012 barruan begi-korneetatik eratorritako ehunekin lan egiten hasteko asmoa dago.

Aipatutako legea aldatzea Osasun kontseilariaren 15/2011 arau horren betetze-maila aztertzeko Foru Aginduak proposatzen du. Batzorde horrek 20/2010 Foru Legea puntu hauetan aldatzeko foru lege baten aurreproiektua prestatu du: NOEB berriro Nafarroako Ospitalegunearen mende jartzea, organo eta transplanteen koordinazioa bere esku hartzearen aipamen oro kentzea, hori NOEBen eskumeneko eginkizuna ez dela iritzirik, eta beste zenbait aldaketa txiki egitea, hala nola artikulu jakin bat edo beste kentzea, seroteka edo plasmoteka bat mantentzeko eginkizuna sartzea edo NOEBen zuzendaria izendatzeko prozedura aldatzea. 

Txosten hau idazten den unean, aurreproiektu hori tramitatzeko bidean dago.

4. Immunologiako laborategiaren egoeraren analisia

Immunologiako laborategia, HLA probak egiteko ardura duena eta gaur egun Nafarroako Ospitaleguneko A Hematologia Zertzitzuari atxikita dagoena, Nafarroako Ospitaleguneko laborategiak bateratzeko zain dago, langile gehiago edukitzeko eta poliki-poliki gaur egun kanpoko enpresetara bidaltzen den lana bere esku hartu ahal izateko. 

Laborategi hori NOEB barruan zegoen hasieran; bi leku ditu, lehen Nafarroako Ospitaleguneko B Mikrobiologia Sailak erabiltzen zituenak. 

2011ko urtarrilaz gero immunologista bat du; immunologista horrek 2011ko martxoan laborategiak funtzionatzen hasteko behar dituen premiak zehazten dituen proposamen bat aurkeztu zuen. 2011ko azaroan horretarako behar den lekua egokitzen da, NOEBen ekipamendua leku berrira eramaten da, eta hitzarmen markoa sinatzen da kanpoko enpresekin, laborategiko produktuak eta produktu kimikoak hornitzeko, eta munta handirik ez duen inbertsio bat egiten da. 

Laborategi horren jarduera NOEBen egiten zen 2010eko martxoa arte. 2009ko Hemoterapia Planari jarraituz, eginkizun hori kentzea erabakitzen da, egiten zen lan gehiena beste zerbitzu batzuetarako egiten ziren gaixotasunen diagnosiak izaten baitziren, eta ez NOEBeko emaileentzat.

2010eko martxotik aurrera, txosten hau idazten den unea arte, gaixoen HLA probak kanpoko bi enpresetara bidaltzen dira egiteko, egin behar den probaren arabera, NOEBen atzeratzen diren hezur-muin emaileenak salbu, haiek zentro honetan egiten baitira oraindik. 2011n, NOEBen atzeratzen diren hezur-muin emaileen laginak analizatu gabe metatzen dira, harik eta 2011ko azaroan immunologiako laborategia bere leku berrian funtzionatzeko prestatuta dagoen arte. 

Laborategiak aztertuak ditu dagoeneko metatuta zeuzkan lagin guztiak eta hezur-muin emaileez bildu diren proba berriak aztertzen ari da. Horrez gainera, aldi batez laborategi honetarako izendatutako langilea transplante alogenikoetarako adosgarritasun-probak eginez aritu da, proba horiek aldi berean kanpoko enpresa batera bidaltzen zirela, era horretan teknika hobetuz joateko. Gaur egun proba horietako batzuk ez dira bidaltzen kanpoko enpresa horretara, eta laborategi honetara bidaltzen dira bakarrik.  

Nafarroako Ospitalegunearen Zuzendaritzak jakinarazi digunez, O-NOZ Nafarroako laborategi klinikoak zentralizatzea aztertzen ari da; laborategi horien artean aurkitzen da immunologiako laborategia ere. Laborategi zentral hori Ikerketa Biomedikorako Zentroan kokatuko da, eta aurreikusita dago immunologiako laborategirako lekua gordetzea eta laborategi horrek behar izango dituen langile teknikoen lanpostuak betetzea ere. Baliabide horiek edukiz gero, pentsa daiteke gaur egin kanpoan egiten den lana, gaur egun laborategiak duen hornidura kontuan hartuta, bertan egin ezin daitekeena, poliki-poliki bere gain hartuz joatea. Hain zuzen ere, maiatzaren 2an argitaratu da APRO 60/2012 Hitzarmen Markoa: proba analitiko jakin batzuk O-NOZen laborategi klinikoetan egiteko behar izango diren erreaktiboak, materiala eta ekipamenduko hornidura emateko. Hitzarmen horretan gaur egun kanpoko laborategietara bidaltzen diren zenbait analisi bere baliabidez egiteko behar diren hornikuntza bereziak aipatzen dira.


5. Immunologiako laborategiaren kostuei buruzko informazioa

Osasun Departamentuak NOEBen eta kanpoko enpresetan egindako proben hilabeteroko kostuei buruzko informazioak kalkulu-akats batzuk ditu. Ganbera honen iritzian, aurkeztu diren datuen azterketa zorrotz bat egin ahal izateko, gastuak jarduerekin lotu beharko lirateke, proba mota bakoitzak baliabide-kontsumo desberdina eskatzen baitu, eta kanpoko enpresetara bidaltzen den proba bakoitza nolakoa den, emaitza desberdina izan daiteke. 


Osasun Departamentuak emandako informazioaren arabera, NOEBen HLA probak 2009ko urtarriletik 2010eko otsailera bitartean egiten dituen laborategiaren gastuak 745.728 eurokoak dira. Laborategi horrek egindako lanaren ehuneko 35 hezur-muin emaileak erregistratzeko probatarako izaten da eta gainerakoa, ehuneko 65, beste zerbitzu mediko batzuentzat egindako probei dagokie. Proba hauek direnez NOEBen egiten ez direnak, alderaketak egiteko gastuen portzentaje hori erabili behar dela iritzi da. Horren emaitza: NOEBen beste zerbitzu mediko batzuentzat egindako probei egotzi zaien gastua, 484.723 euro. 


Gastuetan 2008ko faktura bat sartu dela ikusi da, baina ez litzateke hor konputatu behar, aztertzen den aldiaz kanpokoa delako. Oker hori zuzenduta, 443.116 eurora jaitsiko litzateke kopurua. 


Kanpoko enpresei egotzitako kostuei dagokienez, Osasun Departamentuaren arabera 260.927 euro dira, 2010eko martxotik 2011ko urrira bitarteko aldian; kostu horietan, ordea, laginak aztertzeko bidaltzen zaizkion beste laborategi baten gastua sartu gabe dagoela ikusi da; 82.689 euro gehiago dira, aipatu den zenbatekoaz gainera. Oker hori zuzendurik, kanpoko enpresetan egindako gastua 343.616 eurokoa izango litzateke guztira.


NOEBren gastua eta kanpoko enpresena proba mota berari eta garai berari ez dagozkionez, ezin daiteke ondoriorik atera gai honi buruz. Horrez gainera, pentsatzekoa da proba mota bakoitzak ez duela baliabide-kontsumo bera eskatzen, zeren kanpoko enpresen tarifak bederatzi eurotik 459 eurotaraino aldatzen baitira. Horregatik, hain zuzen, lortu diren datuen azterketa xeheago bat egin ahal izateko, proba mota bakoitzeko gutxi-asko zer baliabide-kontsumo izaten den eta zer lan egiten den jakin beharko litzateke.


Laburtuz, bada, eta azken ondorio gisa, Ganbera honen iritzian NOEBek Ganberak 2008ko txostenean emandako aholku guztiak bete dituela iritzi dio, eta horrenbestez, Parlamentuak bost urtez segidan NOEBen jarraipena egiteko eskatu bazuen ere, erakunde horren jarraipeneko txosten gehiago egin beharrik ez dagoela uste du. 

Txosten hau Karen Moreno Orduña auditoreak, lan honen arduraduna izan denak, proposatuta eman da, indarrean dagoen araudian aurreikusitako izapideak bete ondoren.

Iruñean, 2012ko maiatzak 30

Lehendakaria: Helio Robleda Cabezas.

Osasuneko kontseilariak behin-behineko txostenari aurkezturiko alegazioak

Nafarroako Kontuen Ganberak, 2012ko maiatzaren 18an, Osasun Departamentura bidali du "Nafarroako Odol Transfusioen Zentroaren aholkuen jarraipena” behin-behineko txostena, hark horren berri izan dezan, eta hala badagokio, alegazioak aurkez ditzan.

Hori dela-eta, hau adierazi behar dizut:

• Osasun Departamentuak NOEBen eta kanpoko enpresetan egindako proben hilabeteroko kostuei buruzko informazioa NOEBek emandakoa da. Eskura dugun informazioak ez du aukerarik ematen, tamalez, baliabide-kontsumoak proba bakoitzerako egiten den lanarekin zehazki ponderatu ahal izateko. Gorago ere esan den bezala Osasunbidea-Nafarroako Osasun Zerbitzua NOEBren jarduera ere jasoko duen kontabilitate analitikoa egiteko sistema bat definitzen eta martxan jartzen ari da. Oso proiektu konplexua da, lan asko ari da eskatzen, eta urte batzuk beharko dira zerbitzu guztietan osorik martxan jartzeko.

• Ehunak biltegian gorde ahal izateko behar den administrazioaren baimenari dagokionez, esan behar da dagoeneko lortu dela baimen hori kornea-banku bat jartzeko –Osasun Zuzendari Nagusiaren apirilaren 20ko 700/2012 Erabakia, Nafarroako Odol eta Ehun Bankuari kornea-banku bat edukitzeko baimena ematen diona–.

 Iruñean, 2012ko maiatzak 28

Osasunbidea-Nafarroako Osasun Zerbitzuko zuzendari kudeatzailea

Behin-behineko txostenari aurkezturiko alegazioei Kontuen Ganberak emandako erantzuna 

Osasuneko kontseilari andreak aurkeztutako alegazioak azterturik, txostenari atxiki zaio bigarren paragrafoan jasotzen den datua. Lehenengo paragrafoan ematen den informazioari dagokionez, txostenaren ondorioak ezertan aldatzen ez dituen azalpen bat dela iritzirik, txostenari atxikitzen zaio. 

Ohar hauek eginik, behin betikotzat ematen dugu txostena.

Iruñean, 2012ko maiatzaren 30ean

Lehendakaria: Helio Robleda Cabezas


